
Қадірлі жерлестер!
Алғыс айту күнімен шын жүректен 

құттықтаймын!
«Алғыс алған арымас» деген екен 

бабаларымыз. Дана халқымыз әлімсақтан 
риясыз рақметтің нығметін жете түсінген. 
Көктемнің алғашқы күнінде аталатын 
жайдарлы мереке осынау танымнан тамыр 
тартса керек. Тағылымды күн биыл да 
қасиетті Рамазан айымен тұстас келіп, 
құндылықтар бір арнада тоғысуда.

Мемлекет басшысы Қасым-Жомарт 
Тоқаев айтқандай, бұл күн – халықтың бір-
біріне деген құрметінің, ризашылығы мен 
тілектестігінің нышаны. Алғыс айту күні 
– татулық пен достық салтанат құрған 
қоғамдағы ұлтаралық келісімді одан әрі 
нығайта түсіп, ортақ құндылықтарға 
құрметпен қараудың маңызын тағы бір 
мәрте шегелейтін, талайға мият болған 
дархан жұртымыздың кеңдігін дәріптейтін 
айрықша күн.

Осынау мерекеде баршаңызға ыстық 
ілтипатымды білдіре отырып,  ел мен 
жердің дамуына, ауызбірлігі мен татулығына 
тілеулес бола білген әрқайсыңызға шынайы 
алғысымды білдіремін.

Тәуелсіз Отанымыздың келешегі жарқын, 
бағы баянды болсын. Әр шаңыраққа ырыс-
құт, бақ-береке тілеймін!

Құрметпен,
Серік ШӘПКЕНОВ,

Атырау облысының әкімі

Алғысым Алғысым шексіз Сізге!..шексіз Сізге!..
*1 наурыз – Алғыс айту күні

«Құс та болғым келмейді қанатым 
бар,

Қанатым бар күмістен жаратылған.
Сәби болғым келеді, сәби болғым,
Бұл өмірден хабарсыз жаңа туған», 

- деп Мұқағали ақын жырлағандай, 
дүниеге шыр етіп сәбидің келуінен 
артық қандай бақыт бар?!

Мақат ауданындағы Қосмұрзиевтер 
әулетінде ақ түйенің қарыны жарылды. 
Көптен күткен қуаныш бұл шаңыраққа 
үш бірдей сәбидің сыңғырлаған үнімен 
келді. Әселхан Кеңесова бір күнде үш 
қызғалдаққа өмір сыйлап, қазақтың 
санын көбейтті. Нәрестелерге ата-анасы 
ерекше үйлесіммен Қарақат, Қымбат 
және Сымбат есімдерін берген.

6 ақпан күні араға бір минут салып 
жарық дүние есігін ашқан үшем бір 
әулеттің ғана емес, тұтас өңірдің 
мерейін үстеді. Жас ана мен нәрестелер 

перзентханадан аман-есен шығып, өз 
шаңырақтарына оралды. 

Бұл отбасы бұған дейін бір ұл мен 
екі қыз тәрбиелеп отырған еді. Енді 
шаңырақ шаттығы еселеніп, бір ұл мен 
бес қыздың қызығына кенелмек. Қазақы 
ұғымда қыз – қонақ, қыз – ырыс. Ал бір 
үйге үш қыздың қатар келуі – әлбетте, 
бақ-берекенің артқанының белгісі.

П е р з е н т х а н а д а н  ш ы ғ у ы н а 
орай облыстық денсаулық сақтау 
басқармасының басшылары жас ана мен 
сәбилерге арнайы барып, ізгі тілектерін 
білдіріп, сый-сияпаттарын табыстады. 

– Бұл – біз үшін қуанышты жаңалық. 
Ана мен баланың жағдайы жақсы, осыған 
дейін бақылауда болды. Сәбилердің 
салмақтары 1 кг. 921 г., 2 кг. 275 г. 
және 2 кг. 204 г. болса, бойлары 44–45 
сантиметр шамасында. Енді учаскелік 
дәрігерлердің қарауына тапсырылады, 

- деді облыстық денсаулық сақтау 
басқармасы басшысының орынбасары 
Әлия Жанғалиева.

Сәбилерін бауырына алып, көңілі 
жайланған ана жүктілігінің жақсы өтуіне 
дәрігерлердің үлесі көп екенін айтады.

– Өзімнің де, жолдасым жақтан 
да егіздер болған. Үшем дегенді 
естігенде қатты таңғалдық. Дегенмен 
дәрігерлердің бақылауында болып, 
жүктілік кезеңі жақсы өтті. Босанғаннан 
кейін де мамандар көмегін аяған жоқ. 
Ақ халатты абзал жандарға алғысым 
шексіз. Сәби аңсаған барша әйелге үшем 
тілеймін, - дейді ол ағынан жарылып.

Ақ халатты абзал жандардың 
мәліметінше, Атырау облысында 
үшемнің дүниеге келуі сирек кездеседі. 
Соңғы рет мұндай қуанышты жағдай 
2024 жылы тіркелген екен.

Еркеназ ҚАЛИЖАН

*Сүйінші!

Бұдан артық бақыт бар ма?!

